
Fyrisøgn.
Tá ið vit fingu frí úr skúlanum í dag, fóru vit út á bøin at spæla. So gingu vit nakað niðan í dalin og haðani niðan á Reyn. Har settu vit okkum niður at hvíla eina góða løtu við handan steinin, sum tú kanst síggja hiðani. So fylgdu vit gøtuni út í Skor; og har fóru vit at klintrast eitt lítið sindur. Men tá kom ein maður eftir okkum. Hann spurdi, hví vit vóru har, og segði, at har hevði eingin av okkum nakað at gera.
So máttu vit fara burtur haðani. Vit fóru oman á eina vík at svimja. Men Símun legði seg á sandin at sóla sær. Tá ið vit fóru heim til hús, var klokkan gott fimm; og vit høvdu havt tað sera stuttligt.

